
Д О:                                                                                                                                   И Т Н О  ! 
 ОСНОВНО ЈАВНО ОБВИНИТЕЛСТВО – С К О П Ј Е 
                            ул. „Кеј Димитар Влахов“ б. б. – 1000 Скопје  
                            тел.: 02/31-33-417 | факс: 02/31-33-417  
                            www.jorm.mk | jorm@jorm.org.mk 

____________________________________________________________________________________________ 
 

 

КРИВИЧНА ПРИЈАВА 
од страна на оштетен –  

врз основа на член 274 од ЗКП 
 
 
П Р О Т И В: ТАЛАТ ЏАФЕРИ ОД С. ФОРИНО – ВО СВОЈСТВО НА СЛУЖБЕНО ЛИЦЕ 

 ПРЕТСЕДАТЕЛ НА СОБРАНИЕТО НА РЕПУБЛИКА С. МАКЕДОНИЈА 
*Службена адреса [на работно место на пријавениот]:        
   бул. „11 Октомври“ бр. 11 – 1000 Скопје 

       тел. 02/3112-255 |www.sobranie.mk | sobranie@sobranie.mk 
 

О Ш Т Е Т Е Н: ПРОФ. Д-Р ДИМИТАР АПАСИЕВ – ВО СВОЈСТВО НА ОШТЕТЕН 
        

 
О С Н О В:  ПОВРЕДА НА РАМНОПРАВНОСТА НА ГРАЃАНИТЕ – КАЗНИВО ПО ЧЛ. 137, 

                                 СТ. 2, в.в. ст. 1  ОД КЗ 
 

 

 

I. Правен основ за пријавување 

 
Оваа кривична пријава ја поднесувам согласно член 273, став 3 

[„Пријавување кривични дела“] и чл. 274, ст. 1 [„Поднесување на пријава“] од 

Законот за кривична постапка (Сл. весник на РМ бр. 150/2010 и 100/12, 142/16, 

193/16, 198/18). 

 

 
II. Фактички опис на делото 

 
На ден 07.10.2022 година, врз основа на член 2 став 2 и член 73 став 3 од 

Уставот на Република С. Македонија и член 2, член 3 став 2 и член 67 од Законот за 

референдум од страна на пратеникот и претседател на Левица, проф.д-р Димитар 

Апасиев, во својство на физичко лице овластен предлагач, до овде пријавениот 

во својство на претседател на Собранието на РМ како надлежен орган е поднесен 

Предлог – Барање за покренување граѓанска иницијатива на државно ниво за 

распишување задолжителен дополнителен референдум. Во предлогот се бара 

овозможување на понатамошно непречено собирање на уставно предвидените 

150.000 граѓански потписи во согласност со законската процедура, позитивните 

прописи и императивните норми.  

На предлогот се потпишани 750 граѓани, што е неколкукратно повеќе од 

законскиот минимум од 100 потписи! Прашањето за кое се предлага распишување 

на референдум гласи: ,,Дали сте за продолжување на преговорите со ЕУ со 

прифаќање на собраниските Заклучоци бр.08-3238/1 од 16 јули 2022 година?” – ,,ЗА“ 

,,ПРОТИВ“. 

 

Доказ 1: Предлог-Барање за покренување на граѓанска иницијатива на државно 
ниво до ДИК бр. 12/2204/1-2 (28.09.2022). 

 

Доказ 2: Предлог-Барање за покренување на граѓанска иницијатива на државно 
ниво за распишување задолжителен дополнителен рефередндум до 
претседателот на Собранието на Република С. Македонија (7.10.2022) 

 
Постапувајќи по поднесениот Предлог–Барање за покренување граѓанска 

иницијатива на државно ниво за распишување задолжителен дополнителен 

референдум, овде пријавениот претседател на Собранието на РСМ, во својство на 

службено лице, ГО ОНЕВОЗОЖИЛ оштетениот да ги оствари своите права и слободи 

гарантирани со Уставот и Законот за референдум! Имено, наместо овде пријавениот 

како Претседател на Собранието да постапи согласно чл. 191 од Деловникот на 

Собранието, согласно кој Предлогот за покренување на граѓанска иницијатива за 

распишување референдум на државно ниво ДА ГО ДОСТАВИ ДО ПРЕТСЕДАТЕЛОТ НА 

ЗАКОНОДАВНО-ПРАВНАТА КОМИСИЈА И ДО ПРЕТСЕДАТЕЛОТ НА МАТИЧНОТО 

РАБТНОТО ТЕЛО, ПРИЈАВЕНИОТ ДО ОШТЕТЕНИОТ СПРОТИВНО НА НЕГОВИТЕ 

ЗАКОНСКИ ОВЛАСТУВАЊА ДОСТАВИЛ ИЗВЕСТУВАЊЕ СО КОЕ БАРА КОРЕКЦИЈА НА 

ПРЕДЛОГОТ ЗА ПОКРЕНУВАЊЕ НА ГРАЃАНСКАТА ИНИЦИЈАТИВА!? 
 

ДОКАЗ 3: Известување бр. 08-4147/2 од Претседателот на Собранието на Република С. 
Македонија (12.10.2022) 

 

Во дадениот рок од 15 дена од приемот по пошта (препорачана пратка), од 

страна на овластениот предлагач, овде оштетениот, до претседателот на Собранието 

на Република Македонија е доставен Поднесок за деловничко усогласување на 

барањето/прецизирање на првично поднесениот предлог. Со Поднесокот на 

претседателот на Собранието јасно му е укажано на сите пропусти, направени во 

горенаведеното Известување. Имено: прво му е укажано дека во Известувањето бр.08-

4147/2 од 12.10.2022 година се повикува на несоодветни деловнички одредби кои се 

однесуваат на поднесување на предлог закон, во услови кога во Деловникот постојат 

lex specialis одредби кои ја регулираат постапката за граѓанска иницијатива на 

државно ниво. Второ, укажано му е дека погрешена е и неговата констатација дадена 

во Известувањето бр. 08-4147/2 од 12.10.2022 година дека ,,заклучоците не се општ 

правен акт и истите по својата правна природа и содржина се став кој ја насочува 

Владата на РСМ во нејзиното постапување”. Трето, и особено важно, посочено му е 

дека претседателот на Собранието воопшто нема ингеренции да се впушта во 

материјално-правно анализирање на поставеното референдумско прашање. На 

крајот, постапено е по укажувањето за корекција на првичниот поднесок, па како 

алтернатива прашањето е допрецизирано на следниот начин: ,,Дали сте за преговори 

со ЕУ со прифаќање на изгласаните собраниски ставови содржани во Заклучоците  

бр.08-3238/1 од 16 јули 2022 година: ,,ЗА” ,,ПРОТИВ” и побарано е од претседателот 

на Собранието Предлогот ex lege да го проследи до матичните работни тела на 

Собранието (Комисијата за политички систем и односи меѓу заедниците + 

Законодавно- правната комисија) за да прибави претходно мислење за уредноста на 

предлогот. 

 
ДОКАЗ 4: Поднесок за деловничко усогласување на барањето/прецизирање на 

првично поднесениот предлог од предлагачот до Претседателот на 
Собранието на Република С. Македонија (11.11.2022). 

 
 Но,  и покрај постапувањето на оштетениот Димитар Апасиев, по доставеното  
Известување од страна на  Собранието е доставено  ново  Известување во кое е наведено 
дека  оштетениот не постапил по првично доставеното известување!? 

ДОКАЗ 5: Известување бр. 08-4147/4 од 15.11.2022 година од Претседателот на 

Собранието на Република С. Македонија. 

 До денешен ден предлогот за покренување на граѓанска иницијатива за 

распишување на референдум на државно ниво од оштетениот Димитар Апасиев, не е 

проследен до претседателот на Законодавно-правната комисија и до претседателот на 

матичното работно тело! 

Согласно чл. 2, ст. 2 од Уставот на РМ (Сл. весник на РМ бр.52/1991 и 1/92, 

31/98, 91/01, 84/03, 107/05, 3/09, 13/09, 49/11, 6/19) граѓаните на Република 

Македонија власта ја остваруваат преку демократски избрани претставници, по пат 

на референдум и други облици на непосредно изјаснување. 

Согласно чл. 66 од Законот за референдум и други облици на непосредно 

изјаснување на граѓаните (Сл.весник на РМ бр. 81/2005 и 3/06, 50/06), граѓанска 

иницијатива на државно ниво се покренува на предлог на 100 граѓани. 

Предлогот за покренување граѓанска иницијатива на државно ниво треба да биде 

поднесено од овластен предлагач и да се однесува на прашање за кое е 

надлежно да одлучува Собранието. Овластен предлагач, е првиот потписник на 

предлогот за покренување на граѓанска иницијатива. 

Согласно чл. 67, ст. 5, 6 и 7 од Законот за референдум и други облици на 

непосредно изјаснување на граѓаните (2005), кога претседателот на Собранието ќе 

утврди дека иницијативата е неуредна, прашањето во врска со иницијативата 

ќе го стави на дневен ред на правата наредна седница на Собранието, но не 

подоцна од 15 дена од денот на утврдувањето на неуредноста на иницијативата. 

Собранието со заклучок утврдува дали иницијативата е уредна. 

Претседателот на Собранието го известува овластениот предлагач за заклучокот на 

Собранието во рок од три дена од денот на неговото донесување. 

Согласно чл. 71, ст. 1 од Законот за референдум и други облици на непосредно 

изјаснување на граѓаните (2005), граѓанска иницијатива на државно ниво за 

поднесување на предлог за распишување на референдум се смета за покрената ако 

најмалку 150.000 граѓани со свои потписи ја поддржале иницијативата. 

 

Согласно чл. 191 и чл. 192 од Деловникот на Собранието на Република 

Македонија (Сл. весник на РМ бр. 91/2008 и 119/10, 23/13, 152/19), претседателот на 

Собранието, по добивањето на предлогот за покренување на граѓанска 

иницијатива за донесување на закон, за распишување на референдум на државно 

ниво и за поднесување на предлог за пристапување кон измена на Уставот на 

Република Македонија, веднаш ја доставува до претседателот на Законодавно-

правната комисија и до претседателот на матичното работно тело. Законодавно-

правната комисија и матичното работно тело во рок од два работни дена до 

претседателот на Собранието доставуваат мислење за уредноста на иницијативата. 

Ако претседателот на Собранието утврди дека иницијативата е уредна, за тоа го 

известува овластениот предлагач во рок од три дена од добивањето на мислењето од 

работните тела. Ако претседателот на Собранието утврди дека иницијативата е 

неуредна, прашањето во врска со иницијативата го става на дневен ред на 

првата наредна седница на Собранието. Собранието со заклучок утврдува дали 

иницијативата е уредна. Претседателот на Собранието го известува овластениот 

предлагач за заклучокот на Собранието во рок од три дена. 

 Во конкретниот случај, Предлог-барањето за  покренување на граѓанска 

иницијатива на државно ниво, оштетениот ја поднел како физичко лице, притоа 

искористувајќи го своето уставно и законско загарантирано право преку референдум да 

се овозможи непосредно одлучување на граѓаните за одреден правен акт или за 

донесување на одредена одлука од посебено значење за државата. Референдумот 

претставува  најзначајна и најраспространета институција на непосредната демократија 

во светот, па од таа причина истиот е уставно и законски загарантирано право за секој 

граѓанин на  оваа држава. Но, во  конкретниот случај,  пријавениот како службено лице 

претседател на Собранието на РМ, извршил груба повреда на еднаквоста и 

рамноправноста на граѓаните, односно му  ги одземал на оштетениот уставно и законски 

загарантираните права. 

 Имено, оштетениот е пратеник во Собранието на РМ, како и претседател на 

политичката партија Левица.  Политичката партија Левица е опозициска партија, па 

очигледна е намерата на  пријавениот како службено лице претседател на Собранието 

на РМ, да го оневозможи оштетениот во остварување на уставно и законско 

загрантираното право на оштетениот – поднесување на иницијатива за референдум 

на државно ниво. 

 
 Оштетениот Апасиев е  дискриминиран и ставен во понеповолна положба во 

однос на останатите граѓани, политички партии и пратеници, поради  неговата 

политичка припадност во политичката парија Левица, а особено што истиот е  

претседател на оваа опозициска партија. Имено, видно од хронолошкиот преглед 

на иницијативи за референдуми поднесени во Собранието на РМ, за период од 1991 

година до 2022 година, по поднесените иницијативи за распишување на 

референдум до Собранието, Собранието постапувало согласно одредбите од член 

191 и 192 од Деловникот на Собранието со кои е уредена постапката по граѓанска 

иницијатива на државно ниво. Видно од сите овие поднесени иницијативи за 

референдум до Собранието, може да се заклучи дека Собранието истите ги 

препраќало до матичните работни тела, комисии, како и до пленумот. Токму ова, 

јасно и недвосмислено укажува дека ВО  СИТЕ ОСТАНАТИ КОМПАРАТИВНИ СЛУЧАИ 

ИНИЦИЈАТИВИТЕ СЕ ДОСТАВЕНИ ДО ЗАКОНОДАВНО-ПРАВНАТА КОМИСИЈА И 

МАТИЧНИТЕ ТЕЛА, КОИ ПОТОА ОДЛУЧУВАЛЕ ПО ПОДНЕСЕНАТА ИНИЦИЈАТИВА ЗА 

РАСПИШУВАЊЕ НА РЕФЕРЕНДУМ.  Во ниту еден друг случај, освен во случајот на 

овде оштетениот, претседателот на Собранието не одлучувал за уредноста на 

поднесената иницијатива.  Како што погоренаведовме, претседателот на Собранието, 

по добивање на предлогот за покренување на граѓанска иницијатива за распишување на 

референдум на државно ниво, истата треба да ја достави до Законодавно-правната 

комисија и до матичното работно тело, кои пак во рок од два работни дена до 

претседателот на Собранието доставуваат мислење за уредноста на иницијативата. Во 

конкретниот случај,  граѓанската иницијатива за референдум НЕ Е  ПРОСЛЕДЕНА до 

Законодавно-правната комисија и до матичното работно тело, туку  пријавениот како 

службено лице, заобиколувајќи ги останатите тела на Собранието,  надвор од своите 

законски и деловнички надлежности навлегол самостојно во испитување на уредноста 

на иницијативата која ја поднел оштетениот.  
 

ДОКАЗ 6: Иницијативи за референдуми поднесени до Собранието – хронолошки   
                       преглед од Парламентарен институт 

Конечно, најголемиот доказ од кој јасно и недвосмислено се утврдува дека 

оштетениот е ставен во понеповолна положба од останатите граѓани на РМ, односно 

дека истиот е дискриминиран од страна на пријавениот е и Мислењето на Комисијата за 

спречување и заштита од дискриминација од 02.03.2023 година. Имено, Комисијата за 

спречување и заштита од дискриминација, како надлежен орган, утврдила дека во 

конкрениот случај лицето, оштетениот Димитар Апасиев е директно 

дискриминиран врз основа на политичко уверување од страна на  пријавениот 

Талат Џафери како Претседател на Собранието на РСМ. 

 
ДОКАЗ 7: Мислење на Комисија за спречување и заштита од дискриминација –  
                       архивски број 08-21/3 од 02.03.2023 година. 

 
 
 

III. ДЕЛА ПРОТИВ СЛОБОДИТЕ И ПРАВАТА НА ЧОВЕКОТ И ГРАЃАНИНОТ 
 

Со ваквото умислено, противправно, дрско, неетичко и инкриминирано 

комисивно противправно дејствие (acta humana ilicita) на пријавениот, во целост се 

исполнети условите за кривичен прогон по службена должност (ex officio) за сторено 

тешко кривично дело „Повреда на рамноправноста на граѓаните“ по чл. 137, ст. 2 од 

консолидираниот, т.е. Пречистениот текст на Кривичниот законик на РМ (Сл. Весник 

на РМ бр. 37/1996 и 80/99, 4/02, 43/03, 19/04, 81/05, 60/06, 73/06, 7/08, 139/08, 

114/09, 51/11, 135/11, 185/11, 142/12, 166/12, 55/13, 82/13, 14/14, 27/14, 28/14, 

115/14,132/14, 160/14, 199/14, 196/15, 226/15, 97/17, 170/17, 248/18, 36/23, 

188/23) – сместено во Глава XV од Посебниот дел на КЗРМ, кој ги инкриминира 

Кривичните дела против слободите и правата на човекот и граѓанинот: 

(1) Тој што врз основа на разлика на полот, расата, бојата на кожа, родот, 
припадноста на маргинализирана група, етничката припадност, јазикот, 
државјанството, социјалното потекло, религијата или верското уверување, 
други видови уверувања, образованието, политичката припадност, личниот 
или општествениот статус, менталната или телесната попреченост, возраста, 
семејната или брачната состојба, имотниот статус, здравствената состојба, 
или која било друга основа предвидена со закон или со ратификуван 
меѓународен договор, ќе му одземе или ограничи права на човекот и 
граѓанинот, утврдени со Уставот на Република Македонија, закон или со 
ратификуван меѓународен договор или кој врз основа на овие разлики им 
дава на граѓаните повластици спротивни на Уставот на Република 
Македонија, закон или ратификуван меѓународен договор – ќе се казни со 
затвор од три месеци до три години. 

(2) Ако делото од став 1 го стори службено лице во вршење на службата, 
ќе се казни со затвор од шест месеци до пет години. 

(3) Ако делото од овој член го стори правно лице, ќе се казни со парична 
казна. 

IV. ОБЈЕКТ НА ЗАШТИТА 

 

По својата казненоправна природа, ова кривично дело спаѓа во група на дела 

против слободите и правата на човекот и граѓанинот. 

Објект на заштита на ова дело е еднаквоста на слободите и правата на човекот 

и граѓанинот. Според Уставот (чл. 9), граѓаните на Република Македонија се еднакви 

во слободите и правата независно од полот, расаата, бојата на кожата, националното и 

соцоијалното потекло, политичкото и верското уверување, имотната и 

општествената положба. Уставот го забранува (чл. 54) дискриминаторското 

ограничување на слободите и правата по некој од наведените основи. 

 

 
V. БИТИЕ НА ДЕЛОТО 
 

а) Објективно битие – според законскиот опис in concreto, делото го врши тој 

што врз основа на разлика на полот, расата, бојата на кожата, националното и 

социјалното  потекло,  политичкото  и  верското  уверување,  имотната  и 

општествената положба, јазикот или друго лично својство или околност, ќе му одземе 

или ограничи права на човекот и граѓанинот, утврдени со Уставот, закон или со 

ратификуван меѓународен договор или кој врз основа на овие разлики им дава на 

граѓаните повластици спротивни на Уставот, закон или ратификуван меѓународен 

договор. 

Делото има и свој потежок облик, а тоа е доколку делото биде извршено 

од службено лице. 

Според дејствието на извршување постојат три облици на делото: 

(1) Одземање на права на човекот и граѓанинот, утврдени со Уставот, закон или 

со ратификуван меѓународен договор – одземањето е оневозможување на граѓанин 

или повеќе граѓани, врз основа на споменатите основи, да ги остваруваат совите 

права. 

(2) Ограничување на права на човекот и граѓанинот, утврдени со Уставот, закон 

или со ратификуван меѓународен договор – ограничувањето значи стеснување на 

обемот на користење на определено право. 

(3) Давање повластици, т.е. привилегии – давањето повластици е секое дејствие 

со кое граѓанинот се доведува во привилегирана позиција во однос на другите 

граѓани во користењето на определени права. 

Во конкретниот случај, пријавениот, во својство на службено лице, врз 

основа на разлики во политичкото уверување, му гo одзел, односно го оневозможил 

оштениот да го оствари своето уставно и законски загарантираното право на 

поднесување на граѓанска иницијатива за референдум на оштетениот. 

 
б) Субјективно битие– за одговорност за делото се бара тоа да е сторено со 

умисла [dolus]:  

(1) директна или, пак, 

(2) индиректна. 

 

*** 
 

 

Предвид погоре изнесеното, а поради постоење поголем степен на основано 

сомневање дека пријавениот свесно и злонамерно сторил кривично дело кое се 

гони ex officio, до Вас – како орган надлежен за гонење на кривични дела по 

службена должност – ја доставувам оваа издржана Кривична пријава, поткрепена со 

докази, со полна верба дека ќе постапите по истата bona fide и, согласно Вашите 

должности и надлежности во предистражна и истражна постапка, предвидени со 

Законот за кривичната постапка, истата понатаму судски ќе ја процесуирате, а – 

подносителот – повратно писмено ќе го известите. 

Сметам дека во целост се исполнети сите таксативно наведени законски 

услови за кривичен прогон за конкретното сериозно кривично дело – по принципот 

numerus clasusus – па за таа цел, во прилог Ви доставуваме и Листа со предлог- 

докази, нумерирани според редните броеви дадени погоре во текстот, од кои јасно се 

утврдува дека пријавениот е сторител на посоченото кривично дело од КЗ.  

 

НАПОМЕНА: Заради целосно расветлување на овој кривично-правен настан, 

предлагаме да се изврши и распит на пријавениот. Дополнително ја задржувам 

можноста да ја проширим кривичната пријава и против други службени лица. 

 
 

* 

ДОКАЗИ [ВО ПРИЛОГ]: 
 
- Лична карта за оштетениот (копија); 
- Тековна состојба за Собранието на РМ; 
- Листа на материјални докази (онака како што се нумерирани во кривичната пријава); 
- Увид во списите на предметот (во собраниската архива); и 
- Распит на пријавениот (задолжително). 
 
 
 
 
 
 
 
 
 
 
 

 

С к о п ј е 
22.XII.2023 

П р и ј а в у в а ч  /  О ш т е т е н: 
проф. д-р Димитар Апасиев – пратеник од Левица 

 
 

_____________________________ 
 


